
Mbyllen kapitujt e integrimit në BE për arsimin dhe 
kërkimin shkencor 

Shqipëria mbylli me sukses tre kapitujt e parë të Integrimit në Konferencën e IX 
Ndërqeveritare Shqipëri - BE. Ministrja e Arsimit Mirela Kumbaro u shpreh se 
mbyllja e negociatave për Kapitullin 25 ‘Shkenca dhe Kërkimi Shkencor’ dhe 
Kapitullin 26 ‘Arsimi dhe Kultura’, është një dëshmi se kur vizioni shoqërohet me 
punë intensive, rezultatet vijnë. Mbyllja e dy kapitujve dedikuar arsimit dhe 
kërkimit shkencor është fryt i një procesi të gjatë, me reforma, punë intensive dhe 
angazhim të vazhdueshëm të ekipeve të Ministrisë së Arsimit.

Arsimi parauniversitar, kryhen regjistrimet për 
klasat e para dhe të dhjeta 

Gjatë muajit korrik u realizuan regjistrimet online për nxënësit që nisin klasën e 
parë dhe të dhjetë, përmes portalit e-Albania. Sipas Ministres së Arsimit, Mirela 
Kumbaro, përfundimi më i hershëm i regjistrimeve u mundëson shkollave të 
planifikojnë në kohë organizimin e vitit të ri shkollor dhe angazhimin e mësuesve. 
Në vitin e ri shkollor do të hapin dyert 42 shkolla të reja, të pajisura me laboratorë, 
terrene sportive dhe ambiente moderne për mësimdhënie.

Maturantët zgjedhin 10 preferencat e tyre për 
studimet universitare

U mbyll aplikimi online për përzgjedhjen e 10 programeve të studimit në 
portalin U-Albania. Maturantët patën në dispozicion 6 ditë për të 
përzgjedhur deri në 10 programe studimi, si hap i parë drejt regjistrimit në 
universitet. Ministrja e Arsimit, Mirela Kumbaro, u ka drejtuar një mesazh të 
gjithë maturantëve, duke i ftuar të kryejnë aplikimin brenda afateve të 
përcaktuara, duke i inkurajuar ata të bëjnë zgjedhje të lira, bazuar në 
preferencat, përgatitjen dhe talentin e tyre.

Programi për Universitetin “Fan Noli” dhe Liceun 
Francez, projektojnë Korçën si pol të 
ndërkombëtarizuar të dijes e teknologjisë

Ministrja e Arsimit, Mirela Kumbaro, vizitoi Universitetin “Fan Noli” në Korçë, ku 
diskutoi për ndryshimet në ligjin e Arsimit të Lartë dhe ndërkombëtarizimin e 
universiteteve. Ajo theksoi rëndësinë e hapjes së Liceut Francez të Korçës, një 
marrëveshje e qeverisë shqiptare dhe asaj franceze, i cili do të mbështesë 
zhvillimin e arsimit shkencor dhe teknik në rajon. Gjithashtu, po punohet  që 
Universiteti “Fan Noli” të shndërrohet në një pol ndërkombëtar të dijes, kërkimit 
shkencor dhe inovacionit.

Siguria në shkolla, prezantohet projekti kombëtar 
"Smart City"

Është prezantuar projekti kombëtar "Smart City" ”i cili synon krijimin e një sistemi 
të integruar për monitorimin dhe menaxhimin inteligjent të sigurisë në shkolla, 
sigurisë në vende publike dhe trafikut rrugor, ky projekt do të pajisë me kamera 
20 shkolla. Ministrja e Arsimit Mirela Kumbaro, deklaroi se siguria në shkolla dhe 
krijimi i një mjedisi ku çdo fëmijë të ndihet i sigurt, i barabartë dhe i mbështetur për 
të mësuar e për t'u zhvilluar është prioritet i punës së Ministrisë së Arsimit.

Përfundon shpërndarja e teksteve mësimore falas 
për Diasporën
Ka përfunduar me sukses shpërndarja e 5478 paketave mësimore me të treja 
nivelet e teksteve të gjuhës shqipe dhe kulturës shqiptare falas, në 18 shtete të 
Diasporës.

Plotësimi i paketës me Nivelin III të tekstit “Gjuha shqipe dhe kultura shqiptare”,  
krijon një vazhdimësi të plotë në mësimin e gjuhës shqipe për fëmijët shqiptarë 
që jetojnë jashtë vendit dhe ndjekin mësimin plotësues në Diasporë.

